
dalem itoe gang dari tepi djalan besar, Sasoeatoe orang jang meliat padanja nanti lantas bisa mendoega, jang ia itoe ada beroesia diantara tiga poeloe dan ampat poeloe tahon.

Ia berdjalan dengen plahan sembari toendoek, dan tatkalah ia meliwat didepan itoe roemah, dimana ada sedeng berisik. dengen soearanja trompet, sakoenjoeng-koenjoeng satoe prampoean toewa kaloear dari antara orang jang menonton, dan mengamperi padanja, seraja berkata dengen senjoem jang loear biasa

„Tida salah barang sedikit saia poenja doegahan. Betoel-betoel sadja baba meliwat di sini! Apatah maoe teroes ka pasar?

Laki-laki itoe tida lantas menjaoet. Ia brenti di tengah djalan.

„Goea tida njana sekali loe boleh ada di sini, toewa kangka“ kata ia. „Loe ini betoel ada satoe setan jang bisa nimbroeng di mana-mana!“

„Dari malem saia belon berlaloe dari sini,“ kata lagi itoe prampoean toewa dengen senjoemnja jang aneh. Kamoedian ia bisik-bisik: .,Betoel kaga salah baba poenja pengliatan. Banjak saia soeda liat kamanten, tapi baroe ini jang ada begitoe boto! Broentoeng betoelah anaknja itoe toekang tembako!“

„O, ja! ini hari ada Phegwee tjapsha. Ampir sadja goea loepa! Goea ada dapet oendangan.“

„Hala masa ja baba boleh loepa ini hari jang paling. . . . .“

